
UDHËZIM 
Nr. 6, datë 7.3.2023 

 
 PËR SHËRBIMET ME TË TRETËT QË 
KRYHEN NGA SHËRBIMI GJEOLOGJIK 
SHQIPTAR, TARIFAT DHE MËNYRA E 
PËRDORIMIT TË TË ARDHURAVE TË 

KRIJUARA NGA KËTO SHËRBIME 
 
Në zbatim të ligjit nr. 9936, datë 26.6.2008, “Për 

menaxhimin e sistemit Buxhetor në Republikën e 
Shqipërisë”, të ndryshuar; të nenit 16 të ligjit nr. 
111/2015, datë 15.10.2015, “Për Shërbimin 
Gjeologjik Shqiptar (SHGJSH)”, zëvendës-
kryeministri dhe ministër i Infrastrukturës dhe 
Energjisë dhe ministri i Financave dhe Ekonomisë 

 
UDHËZOJNË: 

 
I. Në zbatim të ligjit nr. 111/2015, datë 

15.10.2015, “Për Shërbimin Gjeologjik Shqiptar 
(SHGJSH)”, shërbimet me pagesë për të tretët që 
kryen Shërbimi Gjeologjik Shqiptar, janë sipas listës 
së mëposhtme: 

1. Shërbime të kryera nga Arkivi Qendror 
Teknik i Gjeologjisë (dhënie e dokumentacionit 
teknik gjeologo-minerar të arkivuar etj.). 

2. Analiza laboratorike kimike, gjeoteknike, 
përpunim provash për analiza, përgatitje e studim 
shlifesh, anshlifesh etj. 

3. Shërbime të porositura për harta një ose 
shumëqëllimore të shkallëve të ndryshme. 

4. Studime, vrojtime, shërbime, përgjithësime 
dhe monitorime gjeologo-inxhinierike në fushën e 
ndërtimeve të rrugëve, banesave, bazamenteve të 
shtyllave të linjave elektrike, kanaleve të ujësjellësve, 
porteve, aeroporteve etj. 

5. Studime, vrojtime, shërbime, përgjithësime 
dhe monitorime gjeologjike ambientale të karakterit 
rilevues dhe laboratorik. 

6. Studime, vrojtime, shërbime, përgjithësime 
dhe monitorime hidrogjeologjike për furnizim me 
ujë të pijshëm, industrial, për vaditje etj. 

7. Studime, vrojtime, shërbime, përgjithësime 
dhe monitorime të hapësirës bregdetare dhe të 
shelfit kontinental detar të Shqipërisë. 

8. Punime, matje topografike e gjeodezike në 
zonat urbane, rurale dhe në ato të infrastrukturës. 

9. Studime, vrojtime, shërbime, përgjithësime e 
monitorime gjeologjike, konkretisht punime 

kërkimi dhe zbulimi të detajuara, të cilat mund të 
kryhen në vendburimet metalore, jometalore e 
hidrokarbureve ekzistuese, në objektet përreth tyre 
dhe ato të reja. 

10. Rilevime gjeologjike, gjeologo-inxhinierike, 
hidrogjeologjike, gjeoambientale etj. 

11. Përgatitje të projekteve gjeologjike për 
aplikim për kërkim lejeje minerare (kërkimi-
zbulimi, shfrytëzimi). 

12. Kërkime gjeofizike të drejtpërdrejta, për 
mineralet, ujërat, ambientin, studim trualli, studime 
arkeologjike etj., me metodat sizmike, radiometrike, 
elektrometrike etj. 

13. Oponenca për projekte kërkim-zbulimi, për 
studime gjeologjike, hidrogjeologjike, gjeologo-
inxhinierike, të rrezikut gjeologjik, ambientale etj. 

14. Monitorime dhe aktverifikime të lejeve 
minerare të kërkim-zbulimit dhe të atyre të 
shfrytëzimit (për anën gjeologjike, minerale e 
mjedisore, konform ligjit nr. 10304 datë 15.7.2010, 
“Për sektorin minerar në Republikën e Shqipërisë”, 
të ndryshuar). 

15. Vlerësime të proceseve gjeologjike për 
ndikimin e tyre në mjedis. 

II. Tarifat për shërbimet e miratuara në pikat 1, 
2, 14 dhe 15 të kreut I të këtij udhëzimi do të jenë 
sipas tabelave nga nr. 1 deri nr. 16, bashkëlidhur 
udhëzimit, të cilat janë pjesë përbërëse e këtij 
udhëzimi. Në tarifat e miratuara për këto shërbime, 
përfshihen shpenzimet për realizimin e këtyre 
shërbimeve dhe tatimi mbi vlerën e shtuar. 

III. Të gjitha shërbimet e tjera të miratuara nga 
pika 3 deri në 13 në kreun I të këtij udhëzimi, 
kryhen mbi bazën e kërkesave të paraqitura gjatë 
vitit në të gjithë territorin e Shqipërisë dhe ku 
mund të jetë e nevojshme edhe kryerja e punimeve 
dhe verifikimeve të ndryshme. Kostoja e çdo 
shërbimi në këto raste është e ndryshme dhe jo 
fikse në vartësi të vendit, të natyrës së punimeve të 
kryera etj. Kjo procedurë shërbimesh do të 
realizohet nëpërmjet një preventivi të miratuar nga 
titullari i Shërbimit Gjeologjik Shqiptar, sipas 
rasteve konkrete me këtë përmbajtje: 

 
Nr. Përshkrimi Vlefta në lek 
1. Fondi i pagës ___________ 
2. Sigurime shoqërore ___________ 
3. Shpenzime operative ___________ 
Totali (1+2+3) ___________ 
4. E ardhura neto ___________ 

Shuma (1+2+3+4) ___________ 
5. Tatimi mbi vlerën e shtuar ___________ 
Shuma totale (1+2+3+4+5) ___________ 

 
IV. Të ardhurat e realizuara nga këto shërbime 

të klasifikohen e menaxhohen sipas germës C, pika 
1, e VKM-së nr. 432, datë 28.6.2006, “Për krijimin 
dhe administrimin e të ardhurave që krijojnë 
institucionet buxhetore”. Përdorimi i tyre të bëhet 
sipas përcaktimit të VKM-së nr. 432, datë 
28.6.2006. 

V. Udhëzimi i përbashkët i ministrisë së 
Financave nr. 6320/3, datë 12.7.2016, dhe 
Ministrisë së Energjisë dhe Industrisë nr. 4199, datë 
23.6.2016, “Udhëzimi për tarifat e shërbimeve për 

të tretë që kryhen nga Shërbimi Gjeologjik Shqiptar 
dhe mënyrën e përdorimit të tyre”, shfuqizohet. 

VI. Ky udhëzim hyn në fuqi pas botimit në 
Fletoren Zyrtare. 

 
 

ZËVENDËSKRYEMINISTËR 
DHE MINISTËR I INFRASTRUKTURËS 

DHE ENERGJISË 
Belinda Balluku 

 
MINISTËR I FINANCAVE DHE 

EKONOMISË 
Delina Ibrahimaj

